
Astudiaeth Gofal Iechyd Canolbarth Cymru – Y Cylch Gwaith Terfynol
Nodau ac Amcanion
Nodi’r materion a’r atebion posibl (gan gynnwys modelau) ar gyfer darparu gwasanaethau gofal iechyd hygyrch, diogel a chynaliadwy o ansawdd uchel, sy’n gwbl addas i ddiwallu anghenion y rheini sy’n byw yn y Canolbarth, ardal sy’n wledig a diarffordd ei natur gan fwyaf. Bydd hyn yn cynnwys y ffordd orau o ddatblygu modelau darparu gwasanaethau ar draws gofal sylfaenol a chymunedol, y gofal eilaidd a ddarperir yn Ysbyty Bronglais, a gwasanaethau iechyd meddwl. Bydd yr astudiaeth yn amlinellu’r camau y gellir eu cymryd nawr ac yn y dyfodol, gan ystyried yn arbennig:

· anghenion iechyd a disgwyliadau’r cyhoedd, gan gynnwys: y dewis bod gofal yn cael ei ddarparu’n agosach at gartref; mynd i’r afael ag anghydraddoldebau iechyd; darparu gwasanaethau yn Gymraeg; a thystiolaeth o effaith y penderfynyddion iechyd ehangach (e.e. ynysu ffisegol a chymdeithasol, mynediad at drafnidiaeth, enillion is na’r cyfartaledd, nodweddion demograffig) a welir ym mhoblogaeth y Canolbarth;

· modelau gweithlu sy’n mynd i’r afael â holl grwpiau’r gweithlu, gan gynnwys proffil, recriwtio a chadw, safonau proffesiynol, goblygiadau i wasanaethau (ansawdd a chyflunio) a modelau at y dyfodol (e.e. cynlluniau i ddatblygu rôl yr ymarferydd gwledig, cyffredinolwyr, trefniadau cyfeillio gyda chanolfannau trydyddol, clinigau allgymorth a gwasanaethau adalw meddygol brys etc.);   

· modelau trefniadaeth gwasanaethau, cyllid a cynaliadwyedd – gan gynnwys cynlluniau a safbwyntiau ar y cyfluniad sy’n gweddu orau i gynnig y gofal iechyd gorau posibl i gleifion yn y Canolbarth. Dylai hyn gynnwys adnabod rhwystrau sy’n atal cynllunio cydlynus a chydweithredu, ynghyd â rhai atebion posibl;
· arloesi a chymhwyso modelau newydd, gan gynnwys i ba raddau y mae cynigion cadarn neu gyfleoedd pellach i ddefnyddio technolegau iechyd a thelefeddygaeth, teleiechyd, Skype, ffôn, e-bost a thechnoleg ddigidol arall i wneud gwasanaethau’n fwy hygyrch a gwella eu hansawdd;
· integreiddio gwasanaethau – cyfleoedd i gryfhau gwaith partneriaeth, yn enwedig y rhyngwyneb rhwng iechyd a gofal cymdeithasol a darparwyr sector gwirfoddol ac annibynnol;

· unrhyw faterion ar hyd ffin Cymru a Lloegr, gan gynnwys y berthynas yn y dyfodol â darparwyr gofal iechyd yn Lloegr.

Y dull
Roedd cyfnod cyntaf y gwaith yn para am 4 wythnos ac yn cynnwys trafodaethau cychwynnol gyda rhanddeilaid allweddol i ymchwilio i’r materion, datblygu methodoleg briodol a llunio amserlen yr astudiaeth.
Yn ail gyfnod y gwaith, bydd WIHSC yn pennu methodoleg sy’n cynnig dadansoddiad trylwyr a gwrthrychol o’r dystiolaeth mewn perthynas â’r Cylch Gwaith ac yn sicrhau bod yr holl safbwyntiau’n cael eu hystyried. Rhagwelir y bydd yr astudiaeth yn cynnwys:

· crisialu’r dystiolaeth bresennol ar y pwysau penodol ynghylch darparu gwasanaethau yn y Canolbarth, gan gynnwys y deunydd darllen, y Cynllun Iechyd Gwledig (gan gynnwys astudiaethau ategol), a gwaith Grŵp Cyflawni y Cynllun Iechyd Gwledig;

· adolygiad o’r deunydd darllen a thystiolaeth arall ynghylch modelau darparu gwasanaethau sy’n arwain at ganlyniadau gwell i bobl sy’n byw mewn ardaloedd prin eu poblogaeth a gwledig gan fwyaf;
· dadansoddi’r Cynlluniau Tymor Canolig sy’n cael eu datblygu (gan gynnwys yr ymchwil/dadansoddiad ategol sydd ar gael), gyda ffocws ar sut maent yn ystyried y materion penodol a thrawsbynciol o ran darparu gwasanaethau yn y Canolbarth. Dylai hyn gynnwys ystyriaeth o ddatblygiadau diweddar ym mhob Bwrdd Iechyd;
· ymgysylltu â phob rhanddeiliad â buddiant, gan gynnwys aelodau a grwpiau cymunedol lleol, gweithwyr proffesiynol iechyd a gofal cymdeithasol, rheolwyr arweiniol, cyrff proffesiynol a chynrychioliadol (gan gynnwys y Colegau Brenhinol a’r Ddeoniaeth), a’r sectorau gwirfoddol ac annibynnol sydd oll â buddiant mewn gweithredu i wella iechyd a lles y bobl sy’n byw yn y Canolbarth. Ni ddylid cyfyngu hyn i’r rheini sy’n gweithio i GIG Cymru.
Amserlen Digwyddiadau
Mae’r cyfnod ymgysylltu bellach wedi’i gwblhau a bydd y rhaglen waith lawn yn dechrau ar unwaith, gan ddod i ben erbyn diwedd mis Medi eleni.
Y canlyniad
Roedd canlyniadau’r cyfnod cyntaf yn cynnwys adroddiad cyfnod ymgysylltu, ynghylch â chylch gwaith diwygiedig, methodoleg glir ac amserlen. Canlyniad yr ail gyfnod fydd adroddiad cryno yn mynd i’r afael â’r gofynion a nodir uchod. Mae’n bwysig bod gwasanaethau gofal iechyd yn addasu ac yn gwella’n barhaus, a rhagwelir y bydd yr astudiaeth hon yn cynnig eglurder a sylfaen gadarn ar gyfer datblygu ffordd gryfach o gydgynllunio gwasanaethau iechyd yn yr ardal hon.

